
Jax era e b'ajxan ojroner lo que
tz'ijb'ab'ir umen e Apostol Juan

E ojroner tama e cuxtar xe' machi tua' ac'apa

1 Nen xe' Juanen c'ani intz'ijb'a tib'a tama
Uyunen e Dios xe' turu conda ne mato ani achena
or e rum era y xe' turu iraj iraj. Pues non xe'
apostolon cay coyb'i unuc y cay cawira ut jaxir
conda xanon tacar tara tor e rum. Y cawira ut
jaxir taca unaccoit y cajajpi uc'ab' y tamar era

canata ixto ya' que jaxir jax inte' winic. Y war
cachecsu tiut que tamar jaxir ayan e ojroner xe'
erach tama e cuxtar xe' machi tua' ac'apa. 2 Pues
tin e utares e cuxtar era checta ticoit y non cawira
ut, y tamar era c'ani cachecsu que erach e cuxtar
eray c'ani cawareox que ayan e cuxtar xe' machi
tua' ac'apa xe' turu taca Catata Dios y xe' yopa y
uchectesub'a ticoit. 3C'ani cawareox tamar lo que
cawira y tamar lo que coyb'i tua' ixquetpa intera
ib'ijnusiaj tacaron, b'an cocha quetpon non intera
cab'ijnusiaj taca Catata Dios y tacar Uyunen e Dios
xe' jax e Jesucristo. 4Y tamar era war catz'ijb'a
tunor era tib'a tua' ab'oro tunor itzayer este que
ab'utc'a iwalma tamar.

E Dios b'an cocha inte' janch'aquenar xe' erach

> Pues jax era e ojroner xe' cansenon umen
e Jesucristo, y jax lo que war cacansiox ub'an,
que e Dios b'an cocha inte' janch'aquenar xe'
erach y que tamar jaxir matuc'a e incsib'aner.

6 Jay caxin ani cache lo que mab'amb'an caque-
tpa b'an cocha inte' xe' war axana tama e inc-
sib'aner. Y jay b'an turon cocha era, war camajre-
sian jay caware que intera cab'ijnusiaj taca e Dios,
porque machi war cac'upseyan tut jaxir xe' b'an
cocha e janch'aquenar xe' erach. 7 Pero jay war
cache lo que erach tut e Dios, caquetpa macuir
e janch'aquenar tia' turu jaxir. Entonces war
caxana imb'utz tut e Dios y war aquetpa intera
cab'ijnusiaj taca inte' y taca inte'. Y e Jesus xe' jax
Uyunen e Dios war usati tunor camab'amb'anir

tacar uch'ich'er. _
8 Pero jay caware que matuc'a e mab'amb'anir

tamaron, war camajres cab'a non taca y
matuc'a lo que erach tamaron. 9 Pero jay
cachecsu tunor camab'amb'anir tut e Dios, erer
cac'upseyan tamar jaxir xe' erach tua' usati tunor
camab'amb'anir y tua' uyustes tunor cawirnar.
10 Pero jay caware que ma tia' ixion cache e
mab'amb'anir, war caware tamar era que e
Dios war ani amajresian, y chequer que matuc'a
uyojroner e Dios tamaron.

2

Ayan inte' Cawajcorpesiaj xe' erer utacrion
caloc'oy tama tunor e mab'amb'anir

1Pues entonces nox xe' b'anox cocha nimaxtac,
nen era war intz'ijp'a tunor era tib'a tua' inata
que machi ixto tua' ib'ijnu iche e mab'amb'anir.
Pero jay ayan tin e axinto uche e mab'amb'anir
ayan Cawajcorpesiaj xe' jax e Jesucristo xe' er-
ach xe' erer o'jron upater tut Catata Dios tua'
atacarna aloc'oy tama tunor era. 2 Pues jaxir

iXin uyajc'u ub'a tua' achamesna tua' uyub'i us-
ati tunor camab'amb'anir. Pero jaxir chamay
majax tamaron taca sino que chamay tua' usati
umab'amb'anirob' tunor e inmojr gente tara tor e
rum ub'an.

3 Pues erer canata que c'otoy caquetpa imb'utz
tut e Dios jay war cac'upseyan tut uyojroner iraj
iraj. 4 Pero jay ayan tin e o'jron y che: “Nen
imb'utzen tut e Dios”, xe' che inte', pero jay machi
war ac'upseyan tut uyojroner e Dios chequer que
war amajresian y que matuc'a xe' erach tamar.
5Pero jay caxin cac'upseyan tut tunor uyojroner e
Dios war canata que c'apa b'utc'a tunor cawalma
tacauc'unersiaj e Diosub'an. Y tamar era chequer
que war caquetpa intera cab'ijnusiaj taca e Dios.
6 Entonces tin e war che que intera ub'ijnusiaj taca
e Dios uc'ani tua' axana b'an cocha cay xana e
Jesus conda turuto tara tor e rum.

Yajtanic ut ib'a inte' intiox

7 Pues entonces niwermanuox, lo que war
catz'ijb'a tib'a era majax inte' ojroner xe' ma tia'
cay iyub'i, sino que jax taca e ojroner xe' cay
iyub'i conda cay c'upseyanox tama e Cristo. Pues
e ojroner era xe' checsuna onix jax lo que iyub'ix
tama ucayesnib'ir tunor era. 8 Pero imb'utz e
ojroner lo que war intz'ijb'a tib'a era tut e gente
tara tor e rum. Y chequer que erach e ojroner era
porque e Cristo war uyajta utob' tunor e gente,
y tin e war ac'upseyanob' tamar war uyajta ut
ub'ob' ub'an. Y tin e aquetpob' tama e incsib'aner
war uyub'iob' uyojroner e Dios y war uyactob'



1]JUAN 2:9 iv 1]JUAN 2:15

e mab'amb'anir, y war achecta ujanch'aquenar e
Dios tamarob'.

9Pues b'ajc'at ayan inte' xe' o'jron y che: “Pero
nen war inxana tama e janch'aquenar”, xe' che
inte'. Pero jay war uxejb'e ut uyet ajc'upesiajir
chequer que turuto tama e incsib'aner. 10 Pero
tin e war uyajta ut uyet ajc'upesiajirob' war ax-
ana tama e janch'aquenar y matuc'a war uche
tua' uche acucrema inte' uyet ajc'upesiajir tama
e mab'amb'anir. 11 Pero tin e war uxejb'e ut uyet
ajc'upesiajir warto axana tama e incsib'aner y
machi war unata tia' war axin porque tajpem
unac'ut umen e incsib'aner era.

12 Pues war intz'ijb'a tib'a nox xe' b'anox cocha
nimaxtac, porque Cadiosir ixin c'umpa tacarox
tama tunor imab'amb'anir tua' ac'otoy atajttz'a
uc'ab'a tamarox. 13Y war intz'ijb'a tib'a nox xe'
tatab'irox umen que war inata chi xe' turu conda
ne mato aniachena or e rum. Y war intz'ijb'a tib'a
nox xe' ch'om maxtacox umen que c'apa icucru
tunor uc'otorer e diablo.

Y war intz'ijb'a tib'a nox xe' maxtacox umen
que c'otoyox inata chi Catata Dios. 14Y war
intz'ijb'a tib'a nox xe' tatab'irox umen que war

inata chi xe' turu conda ne mato ani achena or e
rum. Y war intz 1]b'a tib'a nox xe' ch'om maxtacox

umen que war ixq'uec'o, yumen que c'apaich'ami
uyojroner e Dios tama iwalma, y umen que c'apa
icucru tunor uc'otorer e diablo.

15Y ira ic'ani lo que uc'aniob' e gente tara tor e
rum xe' mab'amb'an, y ira iyusre ich'ami lo que
ayan tara tor e rum xe' mab'amb'an. Porque jay
b'an iche, chequer que machi war iyajta ut Catata

Dios. 16 Porque machi tari tua' Catata Dios lo que
ayan tara tor e rum xe' mab'amb'an sino que tari
tamar taca e mundo. Y lo que ayan tara tor e rum
jax era: Lo que uyusre uche uwerir e gente, y 1o
que uyusre uwira unac'ut inte' xe' mab'amb'an, y
lo que uyusre inte' tua' utattz'i ub'a tamar. 17 Pero
tunor lo que ayan tara tor e rum y tunor lo que
uyusre uche uwerir inte' xe' mab'amb'an c'ani
ac'apa. Pero tin e uche lo que uc'ani e Dios machi
tua' ac'apa.

Tin e erachy tin e ajmajresiaj

18 Pues nox xe' b'anox cocha nimaxtac, natanic
que wix ac'apa e tiempo era. Porque cayiyub'ique
c'ani achecta inte' winic rajxa era xe' war aq'uijna
meyra upater e Cristo. “Anti-Cristo” uc'ab'a jaxir.
Y ayan ub'an meyra gente coner xe' war aq'uijnob’
upater e Cristo. Y tamar era chequer que e tiempo
era warix ac'apa. 19 Pues jaxirob' turob' ani tica-
jam pero de alli loc'oy ixiob' porque majax in-
tera ub'ijnusiajob' tacaron. Porque jay intera ani
ub'ijnusiajob' tacaron machi aniuyactonob'. Pero
b'an numuy tua' aquetpa chequer que jaxirob'
majax ticab'a.

20 Pero nox majax b'anox cocha era, porque
ich'amix Unawalir e Dios y warix inata meyra
tamar uyojroner e Dios. 21 Pues war intz'ijb'a tib'a
tama tunor era majax umen que machi war inata
sino que war intz'ijb'a umen que warix inata tama
tunor era. Y nox war inata que ma cocha erer
aloc'oy lo que erach tama inte' majresiaj.

22 ;¥ chi ca nic e ajmajresiaj? Pues jax tin
e che que e Jesis majax e Cristo, xe' war che

que e Jesus machi ani uyub'i ucorpeson tama
camab'amb'anir. Y e ajmajresiaj jax ub'an tin e
war aq'uijna uwira e Cristo y xe' che que matuc'a
ani uc'ampib'ir Catata Dios y xe' che que b'an
ani e Cristo ub'an. 23 Tunor tin e umuqui uc'ab'a
Uyunen e Dios machi turu Catata Dios tamar. Y
tunor tin e uchecsu que turu Uyunen e Dios tamar

turu Catata Dios tamar ub'an. '
24Y tamar era cojconic tama iwalma e ojroner

lo que cay iyub'i conda cay c'upseyanox tama
e Cristo. Porque jay icojco e ojroner era c'ani
ixquetpa intera taca e Cristo y taca Catata Dios
ub'an. 25Y jax era e ojroner lo que Cawinquirar
Jesucristo uchecsu ticoit: Que c'ani uyajc'on e
cuxtar xe' machi tua' ac'apa.

26 Pues war intz'ijb'a tib'a era tamar tin e c'ani
ani umajresox. 27 Pues nox cocha ich'amix Un-
awalir e Dios xe' eb'etb'ir tari umen e Jesucristo
mix majchi uc'ani tua' ucansiox, porque jax Un-
awalir e Dios xe' axin ucansiox tunor uyojroner e
Dios. Y erach tunor ucanseyaj jaxir y machi ama-
jresian. Y tamar era turb'anic ib'a tua' ixquetpa
intera taca e Cristo b'an cocha war ucansiox Un-
awalir e Dios.

28 Pues entonces nox xe'b'anox cocha nimaxtac,
quetpenic intera taca e Cristo tua' machi ixb'acta
y tua' machi ixsub'ajra tut jaxir conda achecta
watar otronyajr. 29Y cocha warix inata que erach
e Jesucristo, uc'ani tua' inata ub'an que tunor tin e
axin uche lo que erach, jax umaxtac e Dios ub'an.

3

Tin e umaxtac e Dios

1 Pues entonces b'ijnunic cob'a uyajta coit
Catata Dios que ixin upejcon tua' caquetpa umax-
tac, y b'anon. Y tamar era tin e turob' tara tor
e rum machi war unatob' cocha turon porque

machi war unatob‘ cocha turu e Dios ub'an.
2Niwermanuox xe'inchoj iut nimener, non umax-

tacon e Dios y machito achectesna cocha tua'
caquetpa conda asutpa watar e Cristo. Pero
canata que conda achecta e Jesucristo non tua'
caquetpa b'an cocha turu jaxir, porque c'ani
cawira uyeroj tacar unaccoit. 3 Y tunor tin e
war ucojcob' tua' ac'otoy aquetpob' b'an cocha
e Cristo conda asutpa watar war uyactob' tunor
umab'amb'anirob'. Porque e Cristo erach.

4 Pues tunor tin e war uche e mab'amb'anir
machi war ac'upseyan tut uyojroner e Dios. Y

jax era lo que war che e ojroner mab'amb'anir:
“Tua' uc'occhi uley e Dios.” 5 Y war ixto inata
que e Jesucristo tari tara tor e rum tua' ulocse
tunor camab'amb'anir. Y war ixto inata ub'an
que jaxir matuc'a nien imb'ijc e mab'amb'anir
tamar. 6 Pues tunor tin e war aquetpa intera taca e
Jesucristo machi war axana tama e mab'amb'anir.
Pero tunor tin e war axana tama e mab'amb'anir
ma tia' c'otoy uwira ut jaxir y nien ma tia' c'otoy
unata chi jaxir. 7 Pues nox xe' b'anox cocha
nimaxtac, ira iwacta ib'a tua' ixmajresna tamar
era, porque erach tunor tin e war uche lo que
erach, b'an cocha erach Cawinquirar. 8 Pero tin

e war axana tama e mab'amb'anir war uche lo
que uc'ani e diablo, porque e diablo warix uche

e mab'amb'anir tama ucajyesnib'ir or e rum era.
Pero tamar era tari Uyunen e Dios tara tor rum:

Tua' utijres tunor lo que e diablo war uche.

9 Pues entonces tunor tin e c'otoy cuxpa
otronyajr tama e Dios machi war axana tama e
mab'amb'anir porque ayan ucuxtar e Dios tamar.
Y tamar era machi ixto uyub'i axanob' tama e
mab'amb'anir porque quetpob' umaxtacob' e

Dios. 10Y tamar era erer inata chi umaxtac e Dios
y chi umaxtac e diablo, porque tunor tin e machi

uche lo que erach y nien machi uyajta ut uyet
ajc'upesiajir, majax tua' e Dios.

Cayajtic cab'a inte' intion

11 Pyes jax era e canseyaj lo que cay iyub'i tama
ucajyesnib'ir tunor era: Que cayajtic cab'a inte'
intion. 12Y machi tua' caquetpa b'an cocha e
Cain xe' turuan tama e onian tiempo xe' quetpa
intera ub'ijnusiaj taca e diablo este que ixin
uchamse uwijtz'in. ;Y war ca inata tuc'a tua' ixin
uchamse uwijtz'in? Umen que e Cain war uche
e mab'amb'anir iraj iraj, pero uwijtz'in war uche
jax tacalo que erach.

13 Pues entonces niwermanuog, ira iturb'a ib'a
tamar e gente tara tor e rum jay axin uxejb'iob'iut.
14Pues non canata que loc'oyon tujam tin e satrem
y que turon tujam tin e b'ixirob' tut e Dios porque
war cayajta ut cab'a taca tunor cawet ajc'upesiajir.
Pero tin e machi war uyajta ut uyet ajc'upesiajir
aquetpa chequer que satremto. 15 Tunor tin e war
uxejb'e ut uyet ajc'upesiajir aquetpa b'an cocha
inte' ajchamseyaj. Y war inata que ma cocha
erer aquetpa e cuxtar xe' machitua' ac'apa tamar
inte' xe' warto achamsan. 16 Pues chequer ticoit
tuc'a uc'unersiaj e Dios tamar lo que cay uche e

Jesucristo tamaron, porque jaxir ixin uyajc'u ub'a
tua' achamesna tamaron. Y non ub'an uc'ani tua'
caturb'a cab'a tua' catacre cawermanuob' motor
este que caxin cawajc'u cab'a tua' cachamesna

tamarob'. 17Y non xe' ayan tuc'a ayanon tara tor
e rum, jay cawira inte' cawermano xe' matuc'a
ayan tacar pero jay matuc'a cawajc'u tua' catacre,
ma cocha erer caware que war cayajta ut e Dios.
18 Pues nox xe' b'anox cocha nimaxtac, majax
bueno tua' taca caware que war cayajta ut inte',
sino que uc'ani tua' cachectes que erach que war
ixto cayajta utob' cawermanuob' tamar lo que
war cache tacarob'.

Cocha tua' cac'otoy canata que turu e Dios tac-
aron
19 Pues b'an cocha era erer canata que non
umaxtacon e Dios y erer cac'otoy cajiri tama
cawalma tut jaxir. 20 Porque jay cawalma acay
uyareon que majax bueno lo que war cache, Ca-
diosir xe' mas nojta erer utacrion tua' canata
lo que erach, porque jaxir unata tunor. 21Y
tamar era niwermanuox xe' inchoj iut nimener,
jay cawalma matuc'a war uyareon, entonces mas
axin ajiri cawalma tut e Dios. 22Y jaxir tua' axin
uyajc'on tunor lo que war cac'ajti tacar, porque
war cac'upseyan tut uyojroner y war cache b'an
taca cocha atzay uwiron cache. 23Y lo que e
Dios war uyareon tua' cache jax era: Tua' caxin
cac'upseyan tama Uyunen xe' jax e Jesucristo, y
tua' cayajta ut e hermanuob' inte' intiob' b'an
cocha uyareon tua' cache. 2¢Y tunor tin e war
ac'upseyanob' tut lo que arob'nob' umen e Dios
war aturuanob' tama e Dios y e Dios war aturuan

tamarob'. Y tamar era erer canata que jaxir war
aturuan tamaron porque ixin uyajc'on Unawalir.

4

C'aniaquetpa chequer tin e turu Unawalir e Dios
xe'erachtamary tin e turu inte' mein xe' ajmajresiaj
tamar

1 Pues entonces niwermanuox xe' inchoj iut
nimener, ira ic'upse wacchetaca tunor tin e che
que tua' e Dios lo que war o'jronob', sino que
b'ijjnunic iwira jay e ojroner era tua' e Dios o jay
majax. Natanic que coner ayan meyra winicob'
tara tor e rum Xe' war amajresianob' tamar lo
que war acanseyanob' y war chenob' que jax
uyojroner e Dios tunor era. 2Y tamar era c'ani

inwareox cocha tua'inata chi xe' turu Unawalir e
Dios tamar. Pues turu Unawalir e Dios tama tunor
tin e war ac'upseyan que e Jesucristo taritaratore

rum y quetpa b'an cocha inte' winic taca ub'aquer
y taca uwerir. 3 Pero tin e machi uc'upse cocha era
tama e Jesus machi turu Unawalir e Dios tamar,
sino que ayan inte' mab'amb'an mein tamar xe'
uc'ab'a: “Anti-Cristo” xe' war aq'uijna upater e
Jesus. Pues nox cay iyub'i que c'ani achecta watar
e mab'amb'an mein era, y coner yix turu tara tor
e rum war apatna.

4 Pues entonces nox xe' b'anox cocha nimaxta-
COX, tuoxix e Dios y c'apix icucru tunor e ajmajre-
siajob' cocha era porque Unawalir e Dios xe' turu
tacarox mas ayan uc'otorer que umein e diablo xe'
war apatna tama uyalmob' e gente tara tor e rum.
> Pues e gente era tuob' lo que ayan tara tor e rum
y tamar era ojronob' tamar taca lo que ayan tara

tor e rum ub'an. Y tamar era war o'b'nob' umen
tin e turob' tara tor e rum. 6 Pero non tuon e Dios.
Y tin e tua' e Dios axin uyub'i lo que cawareob'

tamar uyojroner e Dios. Pero tin e majax tua' e
Dios machi c'ani uyub'i lo que cawareob' tamar
uyojroner e Dios. Y tamar era aquetpa chequer tin
e turu Unawalir e Dios xe' erach tamar y tin e turu
inte' mein xe' ajmajresiaj tamar.

Conda war ixto cayajta ut e Dios

7 Pues entonces niwermanuox xe' inchoj iut
nimener, uc'ani tua' cayajta ut cab'a inte' intion,
porque tua' e Dios tunor tin e war uyajta ut uyet
ajc'upesiajir. Y tamar era chequer que inte' cocha
era jax inte' umaxtac e Dios y jaxir war unata chi
e Dios. 8 Pues tin e machi uyajta ut inte' uyet
ajc'upesiajir ne mato unata chi e Dios, porque e
Dios war uyajta ut tunor. °Y Cadiosir uchectes
ticoit que meyra war uyajta coit conda uyeb'ta tari
Uyunen xe'inte' taca ayan tua' uyub'ion cach'ami
e cuxtar xe' machi tua' ac'apa tamar. 10 Pues
uc'unersiaj e Dios aquetpa chequer tamar era:
Majax que non cay cayajta ut jaxir, sino que jaxir
cay uchecsu cob'a war uyajta coit conda uyeb'ta
tari Uyunen tua' achamesna tamaron tama ut e

cruz tua' usati tunor camab'amb'anir.
11 Pues entonces niwermanuox xe' inchoj iut

nimener, cocha e Dios war uyajta coit meyra
cocha era, ¢machi ca tua' cayajta coit cab'a inte'
intion ub'an? 12 Mato majchi uwira ut e Dios,
pero jay war cayajta coit cab'a inte' intion, e Dios
war aturuan tamaron y uc'unersiaj e Dios war
aquetpa chequer tamaron iraj iraj. 13 Pues war
canata que c'apa caturb'a cab'a tama e Dios y que

jaxir turu tamaron umen que jaxir ixin uyajc'on
Unawalir. 14 Pues non xe' apostolon cawira lo
que cay uche e Cristo conda turuto tara tor e rum,
y tamar era war cawareox era que Catata Dios
uyeb'ta tari Uyunen tua' aquetpa Ajcorpesiaj tua'
tunor e gente tara tor e rum. 15Y chic taca tin
e uchectes que e Jesus jax Uyunen e Dios, turu
Catata Dios tamar y jaxir turu tama Catata Dios.

16 Pues tamar era c'otoy canata y c'otoy
c'upseyanon que Cadiosir war uyajta coit, porque
Cadiosir inc'un uwirnar. Y tunor tin e war
aturuan inc'un uwirnar, war aturuan tama e
Dios, y e Dios war aturuan tamar jaxir. 17Y
war aquetpa chequer que inc'un cawirnar y
tamar era machi tua' casub'ajra tama e dia tua' e
juicio, porque b'an cocha uwirnar e Cristo y b'an

cawirnar non ub'an tara tor e rum. 18 Pues conda
war ixto cayajta ut e Dios matuc'a casub'ar tut

jaxir. Porque e c'unersiaj uyajnes aloc'oy e sub'ar.
Pero tin e war asub'ajra tut e Dios, war ub'acre
que watar inte' jatz'uar tua' porque machi war
uyajta ut e Dios taca tunor uyalma.

19 Pues war cayajta ut e Dios, porque jaxir cay
uyajta coit b'ajxan. 20 Jay ayan inte' tijam xe'
o'jrony che: “Peroneninyajta ut e Dios ub'an”, xe'
cheinte', perojay war uxejb'e ut uyet ajc'upesiajir,
chequer que majresiaj taca war uche. Porque
jay machi war uyajta ut uyet ajc'upesiajir xe' war
uwira ut, ma cocha erer uyajta ut e Dios xe' machi
war uwira ut. 21 Pues e Jesucristo uyacta inte'
ojroner ticoit xe' che: “Tin e uyajta ut e Dios uya-
jtic ut uyet ajc'upesiajir ub'an”, che Cawinquirar
Jesucristo.

S

Cocha tua' cacucru tunor uc'otorer e
mab'amb'anir
1 Pues tunor tin e war uc'upse que e Jesus jax
e Cristo jax inte' umaxtac e Dios. Pues tin e
axin uyajta ut inte' tatab'ir tara tor e rum war
uyajta utob' tunor umaxtac ub'an. 2Y conda war
cayajta ut e Dios y war cac'upseyan tut uyojroner,
war canata que war cayajta ut umaxtac e Dios
ub'an. 3 Pues non xe' war cayajta ut e Dios war
cac'upseyan tut lo que arob'non umener. Y lo que

arob'non tua' cache umener ma imb'ar ticoit tua'
caq'ueche axin. 4Y tunoron xe' cuxpon tama e

Dios war caq'uec'o tama cawalma tua' cacucru
tunor uc'otorer e mab'amb'anir. Y lo que war
uq'uec'ojsion, jax cac'upesiaj tama Cawinquirar
Jesucristo. 5> Pues tunor tin e war ucucru uc'otorer
e mab'amb'anir jax taca tin e war uc'upse que e
Jesus jax Uyunen e Dios.

Tin e uchecsu que e Jesus jax Uyunen e Dios
6 Pues conda tari e Jesucristo taritacaeja'y taca
e ch'ich. Machi tari tamar taca e ja' sino que taca

e ch'ich ub'an. B'an war uchecsu ticoit Unawalir
e Dios, y Unawalir e Dios era erach tama tunor.

7Pues ayan uxte' ut era xe' war uchecsuob' tunor
era ticoit, 8 Unawalir e Dios y e ja' y e ch'ich. Y
b'an cocha uchecsu ub'a ticoit Unawalir e Dios y
b'an uchecsu uch'ich'er e Jesucristo y b'an e ja'
ub'an. 9 Pues cach'ami lo que checsuna umen
e winicob', pero lo que checsunon umen e Dios
mas atujri. Porque lo que e Dios war uchecsu
ticoit era war uyareon tamar Uyunen. 10Y tin e

war ac'upseyan tama Uyunen e Dios, chectesna
tunor era tama uyalma. Pero tin e machi war
ac'upseyantama e Dioswar aniuche aquetpa inte'
ajmajresiaj, porque machi war uch'ami lo que e
Dios uchecsu ticoit tamar Uyunen. 11Y lo que e
Dios war uchecsu ticoit jax era: Que jaxir ixin
uyajc'on e cuxtar xe' machi tua' ac'apa, y que e
cuxtar era atajwina tamar taca Uyunen. 12 Tin e
turu Uyunen e Dios tama uyalma, turu e cuxtar xe'
machi tua' ac'apa tama uyalma ub'an. Pero tin e
machi turu Uyunen e Dios tama uyalma, matuc'a
e cuxtar xe' machi tua' ac'apa tama uyalma ub'an.

Uc'apesnar e ojroner era

13 Pues war intz'ijb'a tunor era tib'a xe' war
ixc'upseyan tama Uyunen e Dios tua' inata que
ayan e cuxtar tamarox xe' machi tua' ac'apa.

14Y non era war canata que tunor lo que war
cac'ajti taca e Dios, jay cac'ajti b'an cocha uc'ani
jaxir, que jaxir war uyub'i tunor era. 15Y cocha
war canata que e Dios war uyub'i tunor lo que
war cac'ajti tacar cocha era, war canata ub'an que
c'ani cach'ami tunor lo que war cac'ajti tacar.

16y jay. ayan inte' tijam xe' uwira inte' uyet
ajc'upesiajir xe' axin uche inte' mab'amb'anir xe'
machi tua' achamay tamar, ererto ic'ajti taca e
Dios tua' ac'umpa e Dios taca e ajc'upesiaj era. Y
e Dios tua' uyajc'u ucuxtar otronyajr. Y b'an tua'
ic'ajti tama tunor e ajc'upesiajob' xe' axin uche
inte' mab'amb'anir xe' machi tua' achamay inte'
tamar. Pero ayan inte' mab'amb'anir xe' axin
achamay inte' tamar y machi war inwareox tua'
ic'ajti tamar tin e axin uche cocha era. 17 Pues

tunor e mab'amb'anir majax bueno tut e Dios y

ayan e mab'amb'anir xe' machitua'achamay inte'
tamar. _
18 Pues canata que tunor tin e quetpob

umaxtacob' e Dios machi ixto war uchiob'
e mab'amb'anir, porque Uyunen e Dios war
ucojcob' y tamar era machi uyub'i tua' apijchnob'
umen e diablo.

19Y canata que tuon e Dios, y que tunor tin
e turob' tara tor e rum war aquetpob' yeb'ar

uc'otorer e diablo. _ .
20 Y war canata que tari Uyunen e Dios tara

tor e rum, y que jaxir ixin uyajc'on tua' cac'otoy
canata chi e Dios xe' erach. Y tamar era war
caturuan tacar jaxir xe' erach xe' jax Uyunen xe'
jax e Jesucristo. Jaxir jax e Dios xe' erach y tamar
jaxir ayan e cuxtar xe' machi tua' ac'apa. 21 Pues
nox xe'b'anox cocha nimaxtac, iraiwacta ib'a tua'
iyujtz'i ut e sian chamen dios. Tara ac'apa tunor
niwojroner, che e Juan.

